
Cadangan oleh kerajaan bahawa media sosial menjadi medium perkongsian maklumat 

dalam era digital mempengaruhi pekerja termasuk pengurusan sumber manusia. 

Merujuk kepada Teori Penyatuan Penerimaan dan Penggunaan Teknologi (UTAUT), 

kajian ini mengambil faktor jangkaan prestasi, jangkaan usaha dan pengaruh sosial 

sebagai pembolehubah bebas. Niat tingkah laku perkongsian maklumat menggunakan 

media sosial dipilih sebagai pemboleh ubah bersandar manakala kesediaan untuk 

berubah sebagai faktor pengantara. Kaedah persampelan rawak berstrata bernisbah 

dan persampelan rawak mudah diguna pakai. Sebanyak 400 borang soal selidik telah 

diedarkan dan 365 borang telah dikembalikan. Hanya 343 lengkap sebagai data 

sebenar.  

 

 

Analisis korelasi dan regresi digunakan untuk mengkaji hipotesis dan diuji 

menggunakan IBM SPSS Version 25.0. Ujian faktor pengantara dihasilkan dengan 

kaedah bootstrapping, Model 4, dengan persampelan semula sebanyak 5000 kali dan 

95% selang keyakinan bias diperbetulkan, menggunakan SPSS PROSES MACRO 

Version 3.0. Ujian ini digunakan untuk menilai kesan langsung dan kesan tidak 

langsung jangkaan prestasi, jangkaan usaha dan pengaruh sosial terhadap niat tingkah 

laku perkongsian maklumat menggunakan media sosial. 

 

 

Hasil kajian menunjukkan bahawa jangkaan prestasi (r = .77; p .000, <0.05), jangkaan 

usaha (r = .75; p .001, <0.05) dan pengaruh sosial (r = .61; p .001, <0.05) adalah 

peramal positif dalam mempengaruhi niat tingkah laku. Korelasi antara kesediaan 

untuk berubah dan niat tingkah laku (r = .61; p .001, <0.05), jangkaan prestasi (r = .68; 

p .001, <0.05), jangkaan usaha (r = .71; .001, <0.05) dan pengaruh sosial (r = .76; p 

.001, <0.05) menunjukkan hubungan positif dengan kesediaan perubahan.  

 

 

Pengaruh sosial (r = 0.76, R2 = 0.58, p = 0.001) adalah faktor yang menyumbang 

secara tertinggi kepada hubungan langsung kesediaan untuk berubah sementara 

jangkaan prestasi adalah penyumbang tertinggi kepada niat tingkah laku (r = 0.77, R2 

= 0.60, p = 0.001). Hasil analisis Regresi Pelbagai Linear dengan kaedah 'Stepwise', 

tanpa pengaruh pengantara mendapati niat tingkah laku = 0.72 + (0.85 x jangkaan 

prestasi). Manakala hasil analisis dengan kesan mediator mendapati niat tingkah laku 

= 0.12 + (0.85 x jangkaan prestasi) + (0.45 x jangkaan usaha). 

 

 

Penemuan kajian bagi kesan pengantaraan menerusi kaedah bootstrapping 

menunjukkan terdapat kesan signifikan JP-NTL (t=22.410, p = .000); JU-NTL 

(t=21.220, p = .000); PS-NTL (t=14.318, p = .000) dalam Model Kesan Langsung, JP-

KUB (t=16.961, p = .000), JU-KUB (t=18.346, p = .000), PS-KUB (t=21.509, p = 

.000),   KUB-NTL (t=3.422, p = .000) bagi JP, KUB-NTL (t=3.046, p = .000)  bagi 

JU dan  KUB-NTL (t=5.318, p = .000 bagi PS dan JP-NTL (t=14.452, p = .000); JU-

NTL (t=13.088, p = .000) dan PS-NTL (t=5.657, p = .000) dalam Model Pengantaraan 

Penuh. Ini mengesahkan kewujudan kesediaan untuk berubah sebagai kesan 

pengantara separa. Justeru, dapatan ini menyokong hipotesis pengantara dan 

membuktikan bahawa kesediaan untuk berubah wujud sebagai faktor pengantara 

dalam kajian ini.   

 

 

Kajian ini mengandaikan, pekerja industri perbankan di bawah Lembaga Tabung 

Angkata Tentera mempunyai kesedaran tentang manfaat yang boleh diperolehi 

daripada perkongsian maklumat menggunakan media sosial. Pekerja terlibat didapati 

mempunyai kesediaan untuk menggunakan media sosial dan sudah ada niat untuk 

melakukan perkongsian maklumat menggunakan media sosial apabila 

pelaksanaannya berkuatkuasa.  

The suggestion by the government that social media to be a medium of information 

sharing in this digital era will affect employees including human resource 

management. Referring to Unified Theory of Acceptance and Use of Technology 

(UTAUT), this study takes factor of performance expectancy, effort expectancy and 

social influence as independent variables. The intention of information sharing 

behavior using social media is chosen as a dependent variable with readiness for 

change as mediator. Proportional randomized stratified sampling method and simple 

random sampling technique were adopted. A total number of 400 questionnaires were 

distributed and 365 forms returned. Only 343 completed as actual data.  

 

 

Correlation and regression analysis were used to investigate the hypothesis and were 

tested using the IBM SPSS Version 25.0. The mediator test was generated by 

bootstrapping method, Model 4, a bias-corrected 95% bootstrap confidence interval 

for the indirect effect using 5000 bootstrap samples, using SPSS PROCESS MACRO 

Version 3.0. This test was used to evaluate the direct effects and indirect effects of 

performance expectancy, effort expectancy and social influence towards the intention 

behaviour of information sharing using social media. 

 

 

The results indicated that performance expectancy (r = .77; p .000, <0.05), effort 

expectancy (r = .75; p .001, <0.05) and social influence (r = .61; p .001, <0.05) are all 

positive and are predictors of behavioral intention. While the correlation between 

readiness for change and behavioral intention (r = .61; p .001, <0.05), between 

performance expectancy (r = .68; p .001, <0.05), effort expectancy (r = .71; p .001, 

<0.05) and social influence (r = .76; p .001, <0.05) showed a positive relationship with 

readiness for change. 

 

 

Social influence (r = 0.76, R2 = 0.58, p = 0.001) has contributed the highest to the 

direct effect relationship towards readiness for change. Performance expectancy has 

contributed the highest towards direct effect relation with behavioral intention (r = 

0.77, R2 = 0.60, p = 0.001). Results of Multiple Linear Regression analysis, without 

mediator effect found behavioral intention = 0.72 + (0.85 x expected performance). 

While the result with mediator effect found behavioral intention = 0.12 + (0.85 x 

performance expectancy) + (0.45 x effort expectancy). 

 

 

The findings of the study on mediator effect through bootstrapping methods indicate 

that the direct effects of JP-NTL (t= 22.410, p = .000); JU-NTL (t= 21.220, p = .000); 

(t= 16.961, p = .000), JU-KUB (t= 18.346, p = .000), PS-KUB (t= 14.318, p = NTL 

(t= 3.422, p = .000) for JP, KUB-NTL (t= 3.046, p =.000) for PS and JP-NTL (t= 

14.452, p = .000); JU-NTL (t= 13.088, p = .000) and PS-NTL (t= 5.657, p = .000) in 

the Full Mediation Model. This confirms the existence of a readiness for change as a 

partial mediator effect. Therefore, this finding supports the mediator hypothesis and 

proves that the readiness for change exists as mediator factor in this study. 

 

 

This study assumes that the banking industry employees under the Armed Forces Fund 

Board have the awareness of the benefits from sharing information using social media. 

The employees are found to have a readiness for change and have an intention to do 

information sharing using social media when the implimentation takes effect. 

BAB 1 

1 PENDAHULUAN 

1.1 Pengenalan  

Bab ini membincangkan tentang latar belakang kajian, penyataan masalah, objektif 

kajian, kepentingan kajian dari segi teori dan praktikal, skop kajian, limitasi kajian 

termasuk definisi operasional dan konsepsual setiap terma yang digunakan dalam 

kajian ini.  

1.2 Latar Belakang Kajian 

Kewujudan Koridor Raya Multimedia (Multimedia Super Corridor - MSC) yang 

ditubuhkan pada tahun 1996 merupakan inovasi Malaysia untuk menembusi pasaran 

dunia digital (Zainal, Sahari, Kasimin & Mohd, 2011). MSC disandarkan untuk 

pencapaian e-inovasi, e-operasi dan e-perkhidmatan dan mengubah Malaysia menjadi 

sebuah negara yang berpengetahuan e-ekonomi dan mencapai status negara maju 

selaras dengan matlamat Wawasan 2020. Melalui agensi-agensi kerajaan, Malaysia 

sudah mula mengamalkan konsep ‘e-government’ atau e-kerajaan (Zainal et al., 2011), 

di mana penggunaan internet sebagai medium penyaluran maklumat, pengurusan 

maklumat dan sistem kerja sudah mula dilaksanakan secara atas talian (Venkatesh, 

Thong, Chan & Hu, 2016).  

Kepesatan pembangunan MSC menjadikan Malaysia beralih ke era teknologi internet 

terutamanya dalam komunikasi, perhubungan dan perkongsian maklumat (Yahaya, 

Idris, Ismail & Suandi, 2017). Kemajuan dalam teknologi komputer membolehkan 

internet berfungsi sebagai platform bukan sekadar mendapatkan maklumat, tetapi juga 

bertukar idea dan pengetahuan dengan pengguna lain juga mendapatkan pendapat 

pakar melalui e-mel, telekonferensi, bual-bicara dan lain-lain (Ayub, Hamid & 

Nawawi, 2014). Teknologi Web 2.0 menawarkan rangkaian laman sosial dengan 

perisian seperti Facebook, Twitter dan LinkedIn (Ayub et al., 2014) termasuk mesej 

segera seperti Whatsapp, WeChat dan Telegram (Liu, 2010; Angelini, Ferretti, 

Ferrante & Graziani, 2017; Tsimonis & Dimitriadis, 2014), menjadikan bentuk 

komunikasi dan perkongsian maklumat lebih interaktif (Mustafa & Hamzah, 2011; 

Venkatesh et al., 2016). Web 2.0 menghasilkan aktiviti seperti kerjasama maya, 

penumpuan teknologi, penyambungan global, komuniti dalam talian dan kreativiti 

digital (Karakas, 2012; Nguyen & Melewar, 2015). Interaksi interaktif ini menjadikan 

komunikasi dan perkongsian maklumat boleh dilakukan dengan pantas tanpa 

sempadan masa dan jarak perhubungan (Kaplan & Haenlein, 2012; Sigala & Chalkiti, 

2015; Yahaya et al., 2017). 

Penggunaan internet termasuk perisian media sosial ini dilihat semakin memudahkan 

pengurusan organisasi serta menjimatkan masa dan tenaga pekerja dalam menangani 

isu berkaitan pelanggan (Din & Haron, 2012; Ferreira & Du Plessis, 2010; 

Papadopoulos, Stamati, & Nopparuch, 2013). Perubahan hasil daripada kepesatan 

teknologi terutamanya dalam perkongsian maklumat secara dalam talian telah 

mengubah corak pengurusan maklumat dan ini memberi kesan kepada proses kerja 

para pengamal pembangunan sumber manusia (Ardichvili, Jondle & Kowsle, 2010; 

Napier, Amborski & pesek, 2017). Organisasi di Malaysia sudah mula menerima 

saranan kerajaan untuk beralih kepada perkongsian maklumat menggunakan media 

sosial dan konsep e-Kerajaan (Suki & Ramayah, 2010; Noor & Salim, 2011; Nawi, 

Mamun, Nasir, Shokery, Raston & Fazal, 2017).  

Perkongsian maklumat di zaman informasi, komunikasi dan teknologi (ICT) 

mengalami banyak perubahan radikal (Eylem & Emel, 2017; Tohidinia & Mosakhani, 

2010). Apabila komputer dan internet menguasai industri perniagaan, syarikat 

perbankan turut sama menerima kesannya terutamanya dalam perbankan internet 

(AbuShanab, Pearson & Setterstorm, 2010; Dănăiaţă, Margea, Kirakosyan & 

Negovan, 2015). Dalam era digital, perkongsian maklumat tidak lagi terhad kepada 

kaedah tradisional seperti pengedaran pekeliling, memo, notis di papan tanda ataupun 

melalui surat khabar dan majalah (Karakas, 2012). Menerusi perkongsian maklumat 

menggunakan media sosial, maklumat dapat dikongsi dengan cepat dan meluas (Din 

& Haron, 2012; Papadopoulos et al., 2013; Venkatesh, Hoehle & Aljafari, 2014). 

Capaian pembaca atau penerima maklumat juga lebih luas menjangkau sempadan 

daerah dan negara, termasuk pelbagai lapis umur, bangsa mahupun kedudukan 

jawatan (Balakrishnan & Shamim, 2013; Yahaya et. al, 2017). 

Pembangunan informasi, teknologi dan maklumat (ICT) yang drastik mengakibatkan 

kesukaran mengaplikasikan perubahannya dan mungkin menguji keupayaan pengurus 

dan pekerja organisasi, kecuali apabila organisasi bersedia dengan tatacara, peralatan 

dan peraturan dan pekerja bersedia secara emosi dan bersedia untuk melakukan 

perubahan kepada tingkah laku (Andrew & Mohankumar, 2017). Apabila organisasi 

gagal mengubah cara mengikut keadaan semasa, kebarangkalian kos untuk 

menampung kegagalan dan kerugian bertambah tinggi (Soumyaja, Kamalanabhan & 

Bhattacharyya, 2011). Dalam persekitaran yang dinamik, organisasi perlu mempunyai 

keupayaan untuk menyesuaikan diri dengan cepat untuk bertahan dan berkembang 

maju (Anjani, 2013; Adil, 2014; Yahaya, Idris, Ismail & Suandi, 2018). 

Jabatan Statistik Malaysia mengeluarkan laporan statistik No. 1/2014 yang 

melaporkan daripada jumlah 30.4 juta penduduk Malaysia, seramai 14.08 juta adalah 

pekerja. Laporan pada tahun 2015 oleh Suruhanjaya Komunikasi dan Multimedia 

Malaysia menunjukkan bahawa 20.1 juta daripada jumlah penduduk Malaysia adalah 

pengguna internet dan 16.8 juta aktif menggunakan media sosial. Menerusi statistik 

ini, di dapati hampir keseluruhan jumlah pekerja di Malaysia terdedah dengan 

penggunaan internet dalam urusan mereka, sama ada untuk tugasan rasmi mahupun 

urusan peribadi. Perkongsian maklumat menggunakan media sosial sudah mula 

mendapat kepercayaan pelanggan (Chai & Kim, 2010). 

Kerajaan Malaysia, melalui Rancangan Malaysia ke-11 (2016-2020) sedang berusaha 

untuk mencapai cabaran Wawasan 2020 sebagai status negara maju dan inklusif. Pelan 

ini dirangka dengan memberi fokus kepada setiap aspek pembangunan negara 

termasuk pembangunan organisasi dan pembangunan sumber manusia. Atas 

kesedaran bahawa perkembangan dunia digital turut menyumbang kepada 

pembangunan organisasi dan pembangunan sumber manusia, pada November 2009, 

Ketua Pengarah Unit Pemodenan Tadbiran dan Perancangan Pengurusan (MAMPU) 

memberi kelulusan penggunaan media sosial seperti Facebook, Twitter dan Myspace 

oleh pekerja di agensi-agensi Kerajaan (rujuk Lampiran A, halaman 200). Pada tahun 

2011, MAMPU mengedarkan email kepada agensi-agensi di bawah Kerajaan yang 

mensarankan penyediaan pautan media sosial pada laman web rasmi organisasi (rujuk 

Lampiran A, halaman 200). Justeru, pihak pengurusan sumber manusia dinasihatkan 

untuk memastikan perlaksanaannya dan penggunaannya memberikan impak positif 

terhadap perubahan organisasi dan pembangunan sumber manusia.  

Bagi mencapai cabaran ke-6 wawasan 2020 iaitu “mewujudkan masyarakat yang 

saintifik dan progresif, masyarakat yang mempunyai daya perubahan tinggi dan 

berpandangan ke depan, yang bukan sahaja menjadi pengguna teknologi tetapi juga 

penyumbang kepada tamadun sains dan teknologi masa depan” (Wawasan 2020), 

semua pihak termasuk pihak pengurusan organisasi disarankan menilai manfaat 

penggunaan media sosial dalam kalangan pekerja sebagai medium perkongsian 

maklumat organisasi bagi meningkatkan pendapatan dan kemajuan syarikat. 

Di Malaysia, penggunaan perisian media sosial bukan lagi untuk tujuan berinteraksi 

secara peribadi, malah sudah berkembang sebagai medium perantara syarikat dalam 

penyampaian maklumat, menjalankan perniagaan, memberi pendidikan mahupun 

perkongsian maklumat menerusi teks, gambar dan video (Jauhariatul & Jamilah, 

2012). Fenomena ini mula berleluasa dalam organisasi-organisasi di Malaysia, di 

mana penggunaan media sosial terutamanya ‘Corporate Facebook’ organisasi sudah 

menjadi platform perkongsian maklumat kepada pelanggan dan pengguna (Mustafa & 

Hamzah, 2011).  

Kajian oleh Parveen, Jaafar dan Ainin (2014)  menunjukkan enam industri di Malaysia 

yang ditemubual bersetuju bahawa penggunaan media sosial membantu dari segi 

penjenamaan, pengiklanan, mempromosi barangan atau perkhidmatan, termasuk 

membuat kajian pasaran. Enam industri tersebut adalah syarikat penerbangan, syarikat 

telekomunikasi, syarikat pengeluar kenderaan, syarikat pengeluar barangan kemas, 

syarikat berasaskan kerajaan termasuk syarikat dalam perindustrian perbankan. 

Pemimpin atasan syarikat-syarikat tersebut bersetuju bahawa media sosial digunakan 

sebagai medium perkongsian maklumat kepada pelanggan dan bakal pelanggan dan 

untuk mendapatkan maklum balas daripada pelanggan.  

Syarikat perbankan, merupakan industri yang sedang ke arah penggunaan media sosial 

sebagai medium perkongsian maklumat (Dănăiaţă, et al., 2015). Menurut Dănăiaţă et 

al. (2015), pengurus bank perlu mengenal pasti cara untuk menggunakan media sosial 

bagi matlamat keuntungan. Dengan mengambil manfaat media sosial, bank akan lebih 

dekat kepada pelanggan. Melalui medium media sosial, bank boleh membina 

hubungan dengan pihak berkepentingan yang sebelum ini tidak dapat diakses 

menggunakan media komunikasi tradisional disamping memperluaskan kaedah 

pemasaran produk dan perkhidmatannya (Bonsón & Flores, 2012). Perkongsian 

maklumat menggunakan media sosial ini juga penting dalam industri perbankan dan 

kewangan bagi menjelaskan berkenaan situasi semasa, salah faham, dan penipuan 

yang sering dilakukan oleh penjenayah siber (Décary-Hétu & Morselli, 2011).  

Lewin (1946) menyatakan dalam teori perubahan bahawa sesuatu perubahan tingkah 

laku yang mahu dibuat perlu melalui tiga proses iaitu proses pencairan, transformasi 

dan pembekuan semula. Perubahan paling penting ke arah pembaharuan perlu datang 

dari dalam diri individu itu sendiri (Einhorn & Hogarth, 1981). Menurut Theory of 

Reasoned Action (TRA) (Fishbein & Ajzen, 1975), sikap dan norma subjektif yang 

terbentuk, mempengaruhi niat untuk melakukan perilaku. Begitu juga Theory of 

Planned Behavior (TPB) (Ajzen, 1991), niat adalah penentu tingkah laku yang paling 

proksimal. Justeru, sebelum tindakan itu terhasil, niat memainkan peranan penting 

dalam menterjemahkan perilaku individu.  

Kajian oleh Venkatesh (2003) iaitu Unified Theory Acceptance and Usage Technology 

(UTAUT), terdapat tiga faktor yang menjadi penentu kepada niat tingkah laku 

individu untuk melakukan perubahan dalam penggunaan teknologi iaitu jangkaan 

kepercayaan, jangkaan usaha dan pengaruh sosial (Venkatesh, Morris, Davis dan 

Davis, 2003). Tiga faktor penentu niat tingkah laku dalam UTAUT ini disokong oleh 

AbuShanab dan Pearson (2007) yang mengkaji niat tingkah laku penggunaan sistem 

dalam talian oleh pengguna perbankan di Jordan. Keong, Ramayah, Kurnia dan Chiun 

(2012) juga menggunakan faktor peramal dan teori yang sama dalam mengkaji niat 

tingkah laku pekerja terhadap penggunaan sistem ‘Enterprise Resources Planning’ 

(ERP) di Malaysia.  

Terdapat kajian-kajian yang menggunakan teori dan model UTAUT oleh Venkatesh 

et al., (2003) sebagai asas pembentukan model kajian yang berkaitan penggunaan 

teknologi. Di antara kajian yang menggunakan model dan teori UTAUT adalah kajian 

oleh Eylem dan Emel (2017) yang mengkaji penerimaan teknologi terhadap pensyarah 

dalam bidang pendidikan. Kajian Tan, Chong, Loh dan Lin (2010) mengkaji 

penerimaan sistem perbankan internet terhadap pelanggan bank di Malaysia. Kajian 

oleh Zuiderwijk, Janssen, dan Dwivedi (2015) menggunakan UTAUT dalam kajian 

penggunaan teknologi dalam menyimpan data terhadap pembuat dasar dan polisi 

organisasi. Manakala, kajian oleh Alshehri, Drew dan AlGhamdi (2013) pula 

mengkaji penerimaan sistem e-kerajaan terhadap warganegara di Arab Saudi.  

El Ouirdi, El Ouirdi, Segers dan Pais (2016)  menggunakan teori dan model UTAUT 

dalam kajian penggunaan dan penerimaan sumber maklumat daripada media sosial 

terhadap pegawai sumber manusia dalam tugas pemilihan dan pengambilan pekerja. 

Malahan, Venkatesh sendiri dalam kajian terbaharunya bersama pengkaji di Hong 

Kong turut mengkaji niat tingkah laku penerimaan dan penggunaan teknologi oleh 

warganegara Hong Kong terhadap penerimaan dan penggunaan sistem e-kerajaan 

dengan menggunakan faktor-faktor peramal dalam UTAUT (Venkatesh, Thong & Xu, 

206).  

Perlaksanaan perkongsian maklumat menggunakan media sosial perlu dilakukan oleh 

pekerja (Din & Haron, 2012). Sekiranya pekerja tidak bersedia mengendalikannya 

boleh mengakibatkan laman media sosial organisasi tidak berfungsi sebagaimana yang 

sepatutnya dan perkongsian maklumat tidak mencapai matlamat seperti yang 

dikehendaki (Venkatesh et al., 2014). Justeru, kesediaan pekerja dan kesediaan 

organisasi untuk berubah ke arah penggunaan media sosial perlu seiring bagi 

membolehkan perubahan dilakukan (Karakas, 2012). Untuk memastikan kesediaan 

pekerja dalam berhadapan dengan situasi perubahan kepada perkongsian maklumat 

menggunakan media baharu yang baharu iaitu media sosial (Mustafa & Hamzah, 

2011) niat tingkah laku pekerja terhadap perubahan merupakan satu isu yang perlu 

diambil kira (Zhang & Venkatesh, 2014).  

Ajzen (1991) dalam Theory of Planned Behaviour (TPB) menyatakan bahawa 

perubahan terhadap tingkah laku berlaku bermula dengan niat tingkah laku. Menurut 

Venkatesh (2003) dalam UTAUT, niat tingkah laku dipengaruhi oleh tiga faktor 

peramal iaitu  jangkaan prestasi, jangkaan usaha dan pengaruh sosial. Namun kajian 

dalam UTAUT2 yang dikaji oleh Venkatesh, Thong & Xu (2012) telah membuka 

lebih banyak ruang untuk penambahbaikan dan pengembangan bagi kajian lanjutan 

berhubung tingkah laku individu dalam penggunaan dan penguasaan teknologi. 

Jimmieson, White dan Peach (2004) menyatakan bahawa dalam menentukan 

pengaruh niat tingkah laku, terdapat faktor pengantara yang menjadi faktor penentu 

dalam hubungan antara faktor peramal dengan niat tingkah laku. Holt dan Vardaman 

(2013) memperkukuhkan teori kesediaan untuk berubah dengan menyatakan bahawa 

kesediaan untuk berubah hadir sebagai faktor pengantara dan sebagai pendahulu 

kepada niat tingkah laku sebelum niat tingkah laku terhasil.  

Pekerja memerlukan kepercayaan bahawa sesuatu perubahan berkemungkinan 

mempunyai implikasi positif bagi diri mereka sendiri dan organisasi. Hanya apabila 

pekerja mempunyai kepercayaan terhadap sesuatu perubahan, maka kesediaan untuk 

berubah itu akan menjadi perantara kepada niat untuk melakukan perubahan tingkah 

laku yang baharu (Rafferty, Jimmieson & Armenakis, 2012). Justeru, kajian ini 

mengambil faktor jangkaan prestasi, jangkaan usaha dan pengaruh sosial dalam kajian 

UTAUT sebagai peramal niat tingkah laku kajian ini dan mengkaji kehadiran 

kesediaan untuk berubah seperti yang dicadangkan oleh Holt, Armenakis, Harris dan 

Feild (2007) sebagai faktor pengantara dalam hubungan yang melibatkan niat tingkah 

laku individu.  

Holt et. al., (2007) menyatakan bahawa bagi pekerja organisasi melakukan sesuatu 

perubahan yang baharu, kesediaan untuk berubah hadir sebagai faktor pengantara 

antara faktor kandungan, konteks, proses dan sumbangan individu dengan niat untuk 

melakukan tingkah laku baharu sebelum tingkah laku yang baharu benar-benar 

dihasilkan. Menurut Anjani (2013), industri perbankan telah melalui perubahan 

apabila dunia digital menguasai pasaran perniagaan dunia. Terdapat keperluan untuk 

pekerja embangunkan kemahiran dan pengetahuan mereka mengikut arus perubahan. 

Kesediaan untuk berubah menjadi faktor penting sebagai pendahulu kepada niat 

tingkah laku individu terhadap inisiatif perubahan ini.  

Bagi mengenal pasti perkongsian maklumat menggunakan media sosial bersedia 

dilaksanakan dalam industri perbankan, faktor penentu tingkah laku seperti yang 

disarankan dalam model UTAUT (Venkatesh et al., 2003) iaitu jangkaan prestasi, 

jangkaan usaha dan pengaruh sosial dijangka menjadi faktor peramal kepada 

perubahan niat tingkah laku pekerja dalam kajian ini. Justeru, faktor pengantara dipilih 

ke atas hubungan antara faktor peramal tingkah laku iaitu jangkaan prestasi, jangkaan 

usaha dan pengaruh sosial dengan niat tingkah laku pekerja. Teori kesediaan untuk 

berubah (Readiness For Change – RFC)  yang dinyatakan oleh kajian Armenakis dan 

Bedeian (1999) dengan faktor dalam kajian Holt dan Vardaman (2010) diramal 

menjadi faktor pengantara antara hubungan faktor peramal tingkah laku dan niat 

tingkah laku perkongsian maklumat menggunakan media sosial dalam kalangan 

pekerja industri perbankan.  

Kajian ini menggabungkan teori UTAUT (Venkatesh et al., 2003) dan teori kesediaan 

untuk berubah (Readiness For Change – RFC) oleh Holt et al. (2007) bagi mengkaji 

hipotesis antara faktor peramal niat tingkah laku. Faktor peramal terdiri daripada 

jangkaan prestasi, jangkaan usaha dan pengaruh sosial yang diambil daripada faktor 

dalam UTAUT. Faktor pengantara kesediaan untuk berubah yang diambil melalui 

teori RFC. Niat tingkah laku perkongsian maklumat menggunakan media sosial 

merupakan pemboleh ubah bersandar kajian. Kajian ini juga mensasarkan 

pembentukan model kajian baharu yang terhasil daripadanya.  

1.3 Penyataan Masalah 

Bank yang masih konservatif perlu mengambil serius penggunaan media sosial bagi 

mengembangkan strategi perniagaan dengan jelas (Dănăiaţă et al., 2015; Angelini, et 

al., 2017). Mengambil kira bahawa media sosial mempunyai kesan yang besar 

terhadap dunia perniagaan hari ini, pihak pengurusan perbankan perlu mengenal pasti 

cara untuk menggunakan media sosial bagi meningkatkan prestasi menerusi aplikasi 

seperti Facebook, Twitter, Google+ dan juga YouTube (Sok & Chan, 2011; 

AbuShanab et al., 2010; Yousafzai, Foxall & Pallister, 2010). Menurut Munene dan 

Nyaribo (2013) dan Zerfass dan Schramm (2014), perkongsian maklumat 

menggunakan media sosial seperti Facebook, Instagram, Twitter, juga Youtube telah 

menjadi fenomena dalam organisasi dan kebanyakan pekerja organisasi sudah 

bersedia menggunakan perisian media sosial di tempat kerja.  

Surat pekeliling pada tahun 2009 dan email pada tahun 2011 oleh MAMPU kepada 

semua agensi kerajaan telah memberi kebenaran dan menggalakkan penggunaan 

media sosial sebagai medium perkongsian maklumat dengan pelanggan. Ini 

menunjukkan terdapat keperluan penggunaan media sosial digunapakai sebagai 

medium perkongsian maklumat. Terdapat syarikat-syarikat di Malaysia termasuk 

industri perbankan yang telah menerima saranan Kerajaan supaya menggunakan 

media sosial sebagai medium perkongsian maklumat (Din & Haron, 2012; Tan et al., 

2010; Parveen et al., 2014; Omar, Dahalan & Yusoff, 2016). Namun, syarikat-syarikat 

perbankan di bawah LTAT didapati masih belum menyediakan pautan media sosial 

dalam laman web rasmi organisasi. Ini menunjukkan syarikat-syarikat industri 

perbankan di bawah LTAT masih konservatif terhadap penggunaan media sosial 

sebagai medium perkongsian maklumat. 

Pekerja yang mahir menggunakan media sosial sebagai alat perkongsian maklumat 

boleh membantu memperluaskan lagi prospek syarikat dan meningkatkan nama baik 

syarikat (Mello, 2012; Kauppila, Rajala & Jyrama, 2011). Peningkatan kemahiran dan 

pengetahuan pekerja amat penting kepada pembangunan sumber manusia dalam dunia 

digital, malah kejayaan organisasi bergantung kepada kesediaan perubahan dan 

produktiviti pekerja (Nguyen, Yu, Melewar & Chen, 2015; Bakari & Hunjra, 2017). 

Namun, bagi pihak pengurusan bank, risiko penularan maklumat sulit pelanggan dan 

kebocoran maklumat sulit kewangan antara punca bank belum bersedia menggunakan 

media sosial sebagai medium komunikasi dan perkongsian maklumat dengan 

pelanggan. Tambahan pula, perkongsian maklumat oleh pekerja bank adalah di bawah 

pemantauan Bank Negara Malaysia (BNM). Pekerja bank terikat dengan pelbagai akta 

seperti Akta Perlindungan Data Peribadi 2010 (PDPA), Akta Rahsia Rasmi 1972, Akta 

Akta Pencegahan Penggubahan Wang Haram 2001 (AMLA) juga Whistelblowing 

Policies yang boleh berkait dengan Badan Pencegah Rasuah (MACC) dan didakwa 

atas salah laku penyebaran maklumat sulit. Akta-akta ini boleh menjadi halangan 

kepada pekerja meskipun mempunyai niat tingkah laku perkongsian maklumat 

menggunakan media sosial.  

Idea utama dalam UTAUT telah menentukan jangkaan prestasi, jangkaan usaha dan 

pengaruh sosial sebagai faktor penentu kepada niat tingkah laku penerimaan dan 

penggunaan teknologi. Niat tingkah laku ini boleh membawa kepada penggunaan 

sebenar teknologi ini pada masa ianya dilaksanakan kelak (Raman, Don, Khalid & 

Rizuan, 2014; Zuiderwijk et al., 2015; Salinas & Thiesse, 2015; Tangaraja, Rasdi, 

Ismail & Samah, 2015). Manakala, kajian oleh Holt et. al (2007) menyatakan bahawa 

faktor kesediaan untuk berubah menjadi faktor pengantara yang menghubungkan 

faktor-faktor individu dengan perubahan kepada niat tingkah laku sama ada untuk 

melakukan atau tidak melakukan sesuatu tingkah laku yang baharu. Kajian Anjani dan 

Dhanapal (2012) menyokong kajian Holt et. al (2007) dengan keberkesanan kesediaan 

untuk berubah sebagai penentu kepada niat tingkah laku perubahan penggunaan 

sistem baharu ke atas pekerja dalam industri perbankan di Pakistan. Kajian oleh 

Kurniawan, Suhariadi dan Hadi (2017) mengesahkan kewujudan kesediaan untuk 

berubah sebagai faktor pengantara di antara budaya korporat sekolah dengan orientasi 

keusahawanan guru. Kehadiran kesediaan untuk berubah memberi kekuatan hubungan 

yang positif sebagai pengantara kepada orientasi keusahawanan. 

Justeru, kajian ini mahu menentukan apakah faktor-faktor penentu dalam UTAUT 

mampu menjadi peramal kepada niat tingkah laku perkongsian maklumat 

menggunakan media sosial dalam kalangan pekerja industri perbankan di bawah 

LTAT yang masih konservatif terhadap penggunaan media sosial. Kajian juga mahu 

menentukan kehadiran kesediaan untuk berubah sebagai faktor pengantara membantu 

memecahkan sikap konservatif pekerja terhadap penggunaan media sosial. Kajian ini 

meneliti perspektif pekerja industri perbankan yang masih belum menggunakan media 

sosial sebagai medium perkongsian maklumat dengan pelanggan.  

Rentetan daripada itu, kajian ini mahu mengenal pasti kewujudan kesediaan untuk 

berubah sebagai faktor pendahulu sebelum niat tingkah laku, juga sebagai faktor 

pengantara di antara faktor yang digunakan dalam UTAUT jangkaan prestasi, 

jangkaan usaha dan pengaruh sosial dengan niat tingkah laku. Kajian ini memberi 

fokus kepada niat tingkah laku perkongsian maklumat menggunakan media sosial 

pekerja di empat syarikat industri perbankan di bawah LTAT. 

Pengkaji mendapati terdapat keperluan untuk menentukan faktor yang menjadi 

peramal kepada niat tingkah laku pekerja industri perbankan yang masih konservatif 

dan mengenal pasti kewujudan kesediaan untuk berubah sebagai faktor pengantara 

terhadap niat tingkah laku pekerja seperti yang dicadangkan dalam model UTAUT2 

dalam menjelaskan fenomena perkongsian maklumat menggunakan media sosial ini. 

Menerusi dapatan kajian ini, pihak pengurusan sumber manusia boleh mendapat 

maklum balas awal tentang faktor-faktor peramal serta pendahulu kepada niat tingkah 

laku pekerja bank sebelum perisian media sosial diimplementasikan sebagai medium 

perkongsian maklumat rasmi dalam industri perbankan di bawah LTAT.  

1.4 Objektif Kajian 

Objektif umum kajian adalah untuk menentukan faktor kesediaan untuk berubah 

sebagai pengantara dan juga pendahulu kepada niat tingkah laku perkongsian 

maklumat menggunakan media sosial dalam kalangan pekerja industri perbankan di 

bawah LTAT. Objektif khusus kajian adalah seperti berikut: 

1- Menentukan tahap niat tingkah laku, jangkaan prestasi, jangkaan usaha, 

pengaruh sosial dan kesediaan untuk berubah.  

2- Menentukan hubungan jangkaan prestasi, jangkaan usaha dan pengaruh sosial 

dengan niat tingkah laku. 

3- Menentukan hubungan antara kesediaan untuk berubah dengan niat tingkah 

laku. 

4- Menentukan hubungan antara jangkaan prestasi, jangkaan usaha dan pengaruh 

sosial dengan kesediaan untuk berubah. 

5- Menentukan faktor yang menyumbang kesan langsung paling tinggi terhadap 

konstruk kesediaan untuk berubah. 

6- Menentukan faktor yang menyumbang kesan langsung paling tinggi terhadap 

konstruk niat tingkah laku.  

7- Menentukan faktor kesediaan untuk berubah wujud sebagai faktor pengantara 

dalam hubungan antara jangkaan prestasi, jangkaan usaha dan pengaruh sosial 

dengan niat tingkah laku. 



 
9 

1.5 Hipotesis Kajian 

H1a: Terdapat hubungan langsung antara jangkaan prestasi dengan niat tingkah 

laku perkongsian maklumat menggunakan media sosial. 

H1b: Terdapat hubungan langsung antara jangkaan usaha dengan niat tingkah laku 

perkongsian maklumat menggunakan media sosial. 

H1c: Terdapat hubungan langsung antara pengaruh sosial dengan niat tingkah laku 

perkongsian maklumat menggunakan media sosial. 

H2: Terdapat hubungan langsung antara kesediaan untuk berubah dengan niat 

tingkah laku perkongsian maklumat menggunakan media sosial. 

H3a: Terdapat hubungan langsung antara jangkaan prestasi dengan kesediaan 

untuk berubah. 

H3b: Terdapat hubungan langsung antara jangkaan usaha dengan kesediaan untuk 

berubah. 

H3c: Terdapat hubungan langsung antara pengaruh sosial dengan kesediaan untuk 

berubah. 

H4a: Kesediaan untuk berubah menjadi faktor pengantara antara hubungan 

jangkaan prestasi dengan niat tingkah laku perkongsian maklumat 

menggunakan media sosial.  

H4b: Kesediaan untuk berubah menjadi faktor pengantara antara hubungan 

jangkaan usaha dengan niat tingkah laku perkongsian maklumat 

menggunakan media sosial.  

H4c: Kesediaan untuk berubah menjadi faktor pengantara antara hubungan 

pengaruh sosial dengan niat tingkah laku perkongsian maklumat 

menggunakan media sosial.  

 

1.6 Kepentingan Kajian 

Penggunaan media sosial penting kepada organisasi dalam berhadapan pasaran 

kewangan yang semakin kompetitif dalam dunia global hari ini (El Ouirdi et al., 2016). 

Justeru, kepentingan mengkaji niat tingkah laku perkongsian maklumat menggunakan 

media sosial adalah untuk menentukan faktor yang memberi ramalan sebagai 

penggerak untuk pekerja bersedia melakukan tingkah laku perkongsian maklumat 

apabila organisasi mula mengimplimentasikan penggunaannya. Industri perbankan 

boleh menghasilkan pekerja yang mempunyai skil dan pengetahuan apabila 

perkongsian maklumat menggunakan sosial media ini dipraktiskan dalam organisasi 

(Tan et al., 2010).  

Kajian mengenai niat tingkah laku pekerja terhadap perkongsian maklumat 

menggunakan media sosial belum dijalankan terhadap pekerja dalam industri 

perbankan di bawah LTAT. Justeru, kajian ini dijangka memberi maklumat kepada 

pihak pengurusan sumber manusia tentang faktor-faktor yang boleh diambil kira 

terhadap niat tingkah laku pekerja sebelum sesuatu perubahan itu mahu dilakukan. 

Dapatan kajian ini boleh memberi gambaran awal kepada pihak organisasi bagi 

mengenal pasti faktor yang memberi sumbangan kepada niat tingkah laku perkongsian 

maklumat pekerja dan memudahkan urusan persediaan organisasi apabila penggunaan 

media sosial direalisasikan dalam bank berkenaan.  

Dari segi teori, kajian ini mahu menentukan kesesuaian model UTAUT ke atas 

pemboleh ubah bersandar niat tingkah laku perkongsian maklumat menggunakan 

media sosial dalam kalangan pekerja dalam industri perbankan di bawah LTAT. 

Kajian ini bercadang meneliti keberkesanan faktor kesediaan untuk berubah sebagai 

faktor pengantara dalam teori UTAUT. Kehadiran faktor kesediaan untuk berubah 

sebagai faktor pengantara di antara hubungan faktor jangkaan prestasi, jangkaan usaha 

dan pengaruh sosial dan niat tingkah laku perkongsian maklumat menggunakan media 

sosial. Justeru, kajian ini memberi sumbangan dari segi pembentukan kerangka baharu 

bagi memahami hubungan faktor jangkaan prestasi, jangkaan usaha dan pengaruh 

sosial dengan niat tingkah laku perkongsian maklumat serta menguji kehadiran 

kesediaan untuk berubah sebagai faktor pengantara dalam hubungan tersebut. 

Dari segi praktikal, kajian niat tingkah laku perkongsian maklumat menggunakan 

media sosial belum memberi tumpuan kepada pekerja industri perbankan di bawah 

LTAT. Pengkaji mendapati terdapat kepentingan untuk pihak organisasi menentukan 

adakah faktor individu dalam UTAUT menyumbang kepada niat tingkah laku pekerja 

dan kesediaan untuk berubah wujud sebagai pengantara antara faktor individu tersebut 

dengan niat tingkah laku pekerja untuk menggunakan media sosial sebagai medium 

perkongsian maklumat terkini tentang produk dan perkhidmatan serta aktiviti syarikat 

perbankan. Dapatan kajian ini boleh menjadi pemangkin kepada organisasi bagi 

melaksanakan saranan Kerajaan yang membenarkan penggunaan media sosial dalam 

kalangan pekerja organisasi sebagai medium perkongsian maklumat dengan 

pelanggan.  

1.7 Skop Kajian 

Email dan surat pekeliling yang dikeluarkan oleh MAMPU menyatakan bahawa 

pekerja sektor kerajaan digalakkan menggunakan media sosial sebagai medium 

perkongsian maklumat, maka, melalui laman web rasmi dan enjin pencarian maklumat 

dalam talian, di dapati sektor kerajaan sudah mula mengaplikasikan perkongsian 

maklumat menggunakan media sosial dan diandaikan pekerja di sektor kerajaan sudah 

melakukan perkongsian maklumat menggunakan media sosial. Justeru, kajian ini 

memberi tumpuan kepada syarikat perbankan di bawah Lembaga Tabung Angkatan 

Tentera yang belum menggunakan media sosial sebagai populasi pilihan.  

Kajian ini memilih mendasari kajian UTAUT kerana model kajian tersebut digunakan 

untuk mengkaji perihal niat tingkah laku penggunaan teknologi dalam kalangan 

pekerja. Pemboleh ubah bebas yang mempunyai hubungan langsung dengan niat 

tingkah laku seperti yang dinyatakan dalam kajian UTAUT iaitu jangkaan prestasi, 

jangkaan usaha dan pengaruh sosial dipilih menjadi faktor peramal niat tingkah laku 

pekerja. Kajian ini memilih menggunakan teori kesediaan untuk berubah (Holt et al., 

2007) sebagai peramal faktor pengantara dalam hubungan pemboleh ubah tersebut. 

Oleh kerana terdapat kajian yang menyatakan bahawa pada setiap niat tingkah laku, 

kesediaan untuk berubah berperanan sebagai faktor pengantara (Adil, 2014; Anjani, 

2013) terhadap niat tingkah laku, maka, kajian ini memilih untuk menentukan 

kepentingan hubungan tersebut. Maka, kesediaan untuk berubah seperti yang 

dinyatakan dalam teori kesediaan untuk berubah (Readiness for Change (RFC)) 

dipilih sebagai faktor pengantara.  

Sebanyak 40 soalan tidak termasuk soalan demografi digunakan sebagai instrumen 

kajian. Item-item yang dijadikan instrumen kajian dipinjam terus menggunakan item 

asal dan dialih bahasa secara langsung ke Bahasa Melayu, sesuai dengan bahasa 

pengantara yang digunakan dalam urusan rasmi bagi syarikat berkaitan kerajaan di 

Malaysia dan juga bahasa yang digunakan penyelidik dalam kajian ini.  

1.8 Limitasi Kajian 

Kajian ini memilih untuk menentukan hubungan langsung dan hubungan pengantara. 

Ini bagi memenuhi objektif kajian yang utama iaitu mahu menentukan faktor yang 

mempengaruhi niat tingkah laku dan kesan kesediaan untuk berubah sebagai faktor 

pengantara antara hubungan faktor peramal tingkah laku jangkaan prestasi, jangkaan 

usaha dan pengaruh sosial dengan niat tingkah laku terhadap perkongsian maklumat 

menggunakan media sosial ke atas pekerja di empat organisasi dalam industri 

perbankan di bawah LTAT. 

Bagi mencukupkan bilangan sampel saiz yang memerlukan di antara 250 ke 500 orang 

(Marini, Olsen, & Rubin, 1980), populasi kajian ditumpukan kepada pekerja industri 

perbankan di bawah LTAT. Kajian ini mahu mendapatkan maklumat daripada pihak 

pekerja dalam industri perbankan yang belum menggunakan media sosial justeru 

responden kajian terdiri daripada pekerja di bawah LTAT yang memperolehi arahan 

daripada saluran yang sama. Kajian ini melimitkan responden kajian daripada syarikat 

induk yang sama dan tidak memilih industri bank yang lain untuk mengelak salah 

faham pada instrumen kajian apabila berbeza polisi yang digunapakai oleh organisasi 

lain.   

1.9 Definisi Istilah 

Bahagian ini memperkenalkan istilah-istilah bagi setiap pemboleh ubah yang dipilih 

sebagai pemboleh ubah kajian. Istilah-istilah adalah merujuk kepada sumber kajian 

sebelum ini dan diadaptasi dengan kesesuaian isu kajian ini.  

1.9.1 Niat Tingkah Laku  

Niat tingkah laku secara konsepsualnya ditakrifkan sebagai komitmen dalam diri 

individu terhadap tingkah laku untuk melakukan tingkah laku sasaran (Maruping, Bala 

& Venkatesh, 2014). Niat tingkah laku telah secara konsisten di dapati mempunyai 

pengaruh positif yang signifikan terhadap penggunaan teknologi (Venkatesh et al., 

2012). Dalam kajian ini, niat tingkah laku secara operasional merujuk kepada tahap 

penerimaan pekerja untuk melakukan tingkah laku yang akan dilaksanakan kelak iaitu 

perkongsian maklumat menggunakan media sosial sebagai medium perkongsian 

maklumat dalam syarikat perbankan.  

1.9.2 Jangkaan Prestasi 

Jangkaan prestasi merupakan pandangan individu tentang akibat yang dijangkakan 

apabila menggunakan teknologi (Maruping et al., 2014). Jangkaan prestasi secara 

konsepsualnya ditakrifkan sebagai sejauh mana seseorang percaya bahawa 

penggunaan sistem membantu beliau mencapai keuntungan dalam prestasi kerja 

(Venkatesh et al, 2012). Sehubungan itu, dalam konteks kajian ini, jangkaan prestasi 

secara operasional didefinisikan sebagai tahap kepercayaan pekerja untuk mendapat 

manfaat, peluang yang baik serta peningkatan produktiviti dalam kerjaya melalui 

perkongsian maklumat menggunakan media sosial.  

1.9.3 Jangkaan Usaha 

Jangkaan usaha memberi harapan kepada individu atau organisasi bahawa mereka 

bebas dengan usaha mereka (Gwebu & Wang, 2011). Jangkaan usaha secara 

konsepsualnya ditakrifkan sebagai harapan individu dengan usahanya terhadap 

kemudahan yang berkaitan dengan penggunaan sistem (Venkatesh et al, 2012). Dalam 

kajian ini, jangkaan usaha ditakrifkan sebagai harapan pekerja terhadap kemudahan 

yang ditawarkan dan dijangka diperolehi apabila berusaha melakukan urusan yang 

berkaitan dengan perkongsian maklumat menggunakan media sosial.  

1.9.4 Pengaruh Sosial 

Pengaruh sosial memberi anggapan kepada individu bahawa kepercayaan orang atau 

kumpulan persekitarannya penting bahawa dia harus menggunakan teknologi baharu 

(Zuiderwijk et al., 2015). Pengaruh sosial secara konsepsualnya ditakrifkan sebagai 

tahap yang mana seorang individu melihat orang lain percaya bahawa dia harus 

menggunakan sistem baharu ini (Venkatesh et al., 2012). Dalam kajian ini, pengaruh 

sosial ditakrifkan sebagai anggapan pekerja bahawa pandangan orang lain penting 

bagi dirinya. Orang di sekitarnya percaya bahawa dia harus menggunakan sistem 

baharu iaitu perkongsian maklumat menggunakan media sosial.  

1.9.5 Kesediaan Untuk Berubah 

Kesediaan untuk berubah ditakrifkan sebagai tahap yang mana pekerja yang terlibat 

sama ada secara individu dan secara kolektif, bermotivasi untuk melaksanakan 

perubahan (Holt & Vardaman, 2013). Kesediaan untuk berubah secara konsepsualnya 

ditakrifkan sebagai bagaimana pekerja memandang positif tentang keperluan untuk 

melaksanakan perubahan dalam organisasi, dan percaya bahawa perubahan tersebut 

mempunyai implikasi positif bagi diri dan kepada organisasi (Armenakis, Harris & 

Mossholder, 1993). Dalam kajian ini, kesediaan untuk berubah didefinisikan sebagai 

pandangan positif pekerja untuk bersedia mengambil bahagian dalam perubahan yang 

yang bakal diperkenalkan oleh organisasi iaitu perkongsian maklumat menggunakan 

media sosial dalam industri perbankan.  

1.9.6 Media Sosial 

Media sosial secara konsepsualnya ditakrifkan sebagai aplikasi interaktif berasaskan 

internet yang membolehkan perkongsian maklumat serta hubungan interaksi melebihi 

dua hala berlaku (Kaplan & Haenlein, 2010). Dalam kajian ini, perisian sosial media 

secara operasionalnya merujuk kepada Facebook, Instagram, Twitter dan Youtube 

iaitu perisian interaktif menggunakan internet sebagai medan komunikasi pelbagai 

hala. 

1.10 Ringkasan  

Secara keseluruhan, bab ini menjelaskan kecenderungan pengkaji memahami 

fenomena niat tingkah laku perkongsian maklumat maklumat menggunakan media 

sosial dalam kalangan pekerja industri perbankan di bawah LTAT yang belum 

mengaplikasikan penggunaan media sosial pada laman web organisasi, sedangkan 

Kerajaan sudah memberi cadangan kepada agensi Kerajaan supaya mengunakan 

media sosial sebagai medium perkongsian maklumat dengan pelanggan.  

Kajian ini mahu menentukan hubungan antara faktor peramal niat tingkah laku seperti 

yang digunakan dalam model kajian UTAUT iaitu faktor jangkaan prestasi, jangkaan 

usaha dan pengaruh sosial dengan niat tingkah laku. Kajian ini juga mahu menentukan 

kewujudan kesediaan untuk berubah sebagai faktor pengantara dalam hubungan di 

antara faktor jangkaan prestasi, jangkaan usaha dan pengaruh sosial dengan niat 

tingkah laku dan seterusnya meramalkan dapat membentuk model baharu berkaitan 

niat tingkah laku perkongsian maklumat menggunakan media sosial.  

Bab ini juga disusun dengan di dahului latar belakang kajian, penyataan masalah, 

objektif kajian, hipotesis kajian, kepentingan kajian, skop kajian, limitasi kajian dan 

definisi istilah bagi pemboleh ubah-pemboleh ubah kajian. Selanjutnya, bab dua akan 

menerangkan tentang kajian-kajian yang telah dilakukan yang mendasari kajian ini.  

